
O proxecto  OCIMER: “Optimización do cultivo integral e a metodoloxía de repoboación 
do ourizo de mar  Paracentrotus  lividus”, financiado polo programa  Pleamar da 
Fundación Biodiversidad con fondos do FEMP, está a desenvolverse nas instalacións do 
CIM- Uvigo da Estación de Ciencias Mariñas de Toralla ( ECIMAT). Dirixido por José 
Manuel García Estévez, director da  ECIMAT, conta coa participación de varios 
investigadores do CIM- Uvigo como Estefanía Paredes, experta en  criopreservación e  
biobancarización,   Damián Costas, responsable da unidade de recursos biolóxicos e 
cultivos mariños de  ECIMAT e Noelia  Tourón, técnica responsable do proxecto.  OCIMER 
ten como socios á confraría de Pescadores San  Xosé de Cangas e conta co apoio do 
Parque Nacional das Illas Atlánticas de Galicia nas actividades de conservación da 
biodiversidade. 

A especie de ourizo de mar máis consumida no mercado europeo é  Paracentrotus  
lividus, unha especie que se distribúe polas costas atlánticas europeas, desde Irlanda ata 
Marrocos, e cuxas  gónadas son moi apreciadas en Europa e os países asiáticos. Os plans 
de explotación en Galicia desta especie implementáronse no ano 1993  impulsando 
tanto o seu aprecio como recurso natural como o seu valor de mercado. Isto impulsou 
o interese sobre a súa produción acuícola tanto para cubrir a demanda do mercado 
como con fins de repoboación dos bancos naturais, que nalgunhas pesquerías 
tradicionais de Europa mostran signos de explotación abusiva ou están en risco de 
sobreexplotación. 
 
Galicia é a maior rexión produtora de ourizo de mar de Europa na actualidade, cunha 
media de capturas dunhas 600  T anuais e un total de máis de 5 millóns de euros en 
vendas durante o ano 2020.  Os ourizos de mar colleitados en Galicia expórtanse 
fundamentalmente a outros países como Francia, Alemaña, e Bélxica. 
Durante o desenvolvemento do proxecto  OCIMER realizáronse cultivos  larvarios e 
probáronse diferentes condicións de cultivo, indutores de asentamento e dietas; como 
resultado obtivéronse 30.000 exemplares xuvenís da especie  P.  lividus, que se 
empregaron para repoboar unha zona da costa de Cangas  do Morrazo pertencente á 
área de explotación da Confraría de Pescadores “San Xosé” de Cangas, onde existía unha 
poboación abundante que se atopaba moi diminuída nos últimos anos. A repoboación 
realizouse en dúas quendas, a primeira solta duns 10.000 exemplares levouse a cabo en 
abril de 2021, e a segunda de 20.000 realizouse en xullo de 2021.  
       

    

 

 

 

 

 

 

 

 

 

 

 

Repoboación con 30.000 xuvenís entre Febreiro e Xullo de 2021 en augas da  

Confraría San Xosé de Cangas. 



 

As metodoloxías de repoboación implementadas co obxectivo de recuperar os bancos 
naturais de ourizo de mar requiren de innovación tecnolóxica e do desenvolvemento de 
novas técnicas de identificación individual dos ourizos liberados ao medio natural, que 
nos permitan monitorizar distintos aspectos como o crecemento dos ourizos liberados, 
o seu comportamento, desprazamentos, a dinámica da poboación, etc. e realizar así un 
seguimento que nos permita comprobar o éxito da repoboación realizada nun hábitat 
determinado.  
 
No marco de  OCIMER realizáronse diferentes experimentos de marcaxe de ourizos 
tanto en condicións de catividade como no medio natural, obtendo bos resultados 
cunha das marcas específicas, que están pendentes de publicación. O mecanismo de 
marcaxe/identificación individual dos exemplares liberados debe ser facilmente  
distinguible, ter unha alta taxa de retención e un mínimo impacto tanto na supervivencia 
como no crecemento dos ourizos liberados e o seu comportamento. 
 

 

Diferentes metodoloxías de marcaxe que se puxeron a proba durante o proxecto, 
desde adhesivos especificamente deseñados para identificación de organismos 
mariños a  minitransponder que son inxectados e que se len cun detector. 
 
Periodicamente realizaranse inmersións co fin de facer un seguimento da evolución da 
poboación costeira onde se introduciron os exemplares xuvenís e avaliar así a súa 
evolución e a súa integración no ecosistema. Solicitouse unha extensión do proxecto de 
8 meses á Fundación Biodiversidad co fin de ampliar o período de seguimento das 
repoboacións realizadas e implementar outras actividades complementarias. 
 
 
 
Durante os dous anos do proxecto estudáronse tamén outras dúas especies de ourizo 
locais como  Sphaerechinus  granularis e  Echinocardium  cortatum. En concreto 



 

desenvolvéronse protocolos de  criopreservación e  biobancarización das tres especies 
que foron  muestreadas en augas do Parque Nacional. 
 

   

Echinocardium  cortatum  e dous exemplares de  Sphaerechinus  granularis ou  ourizo  
cuncheiro,  ambos naturais das augas de Galicia. 
 
A  criopreservación consiste no uso de baixas temperaturas (neste caso nitróxeno 
líquido a -196º C) para manter conxeladas células vivas destes organismos e poder 
desconxelalas cando se necesiten e que manteñan as súas funcións e estruturas. Para 
poder aplicar a  criopreservación a estes organismos hai que desenvolver as 
metodoloxías de conxelación específicas para cada especie e tipo de célula a conxelar. 
En  OCIMER conseguimos a  criopreservación do esperma destas tres especies de ourizo 
de mar e das larvas de dúas deles que permanecen para o seu estudo no  biobanco de  
ECIMAT. Esta técnica ten aplicacións en investigación mariña, acuicultura e conservación 
da biodiversidade mariña. 
 
Toda a información sobre  OCIMER pódese consultar na  páxina web da Fundación 
Biodiversidad  https://www.programapleamar.es/proyectos/ocimer- optimizacion-do-
cultivo-integral-do-ourizo-de-mar- paracentrotus- lividus- lamarck 
 
E nas redes sociais do proxecto (Facebook, Twitter e Instagram) buscando 
@ocimerUvigo 
 
Agradecemos a todo o persoal do CIM- ECIMAT o seu apoio e colaboración constantes, 
á Confraría de Pescadores San Xosé de Cangas a súa participación nos labores de 
marcaxe de ourizos e de repoboación, e ao Parque Nacional das Illas Atlánticas de Galicia 
pola súa colaboración co proxecto. 

